
Қазақстан Республикасы Парламенті Мәжілісінің депутаты Ж.Ахметбековтың Қазақстан Республикасының Мәдениет және спорт министрі А.Р.Райымқұловаға депутаттық сауалы

Құрметті Ақтоты Рахметоллақызы!

Қазақстан Республикасы Парламентінің Мәжілісіндегі «Халық коммунистері» фракциясына отандық спортты дамытуға қатысты көптеген арыз-шағымдар мен ұсыныстар келіп түсіп жатады. Депутаттардың жергілікті жерлерге жасаған сапарлары барысындағы сайлаушылармен өткізген кездесулер кезінде де бұл мәселелердің өзектілігі төмен болып көрген емес. 

Фракцияға келіп түскен ұсыныстарды саралай-сараптай келе Сіздің назарыңызға мына мәселелерді жеткізгіміз келеді. Жалпы спорттың маңыздылығы Отанымыздың халықаралық спорттық абырой-беделі ғана емес, яғни олимпиадалық ареналарында көтерілетін кок байрағымыздан ғана тұрмайды, ол, ең біріншіден, ел денсаулығының кепілі. Ал дені сау ұрпақ – болашағымыз. Келешегіміз дұрыс болсын десек, халқымыздың спортпен шұғылданғаны абзал. Бірақ «Мемлекет спорт саласын дамыту үшін барлық мүмкіндікті сарқа пайдалана алып отыр ма, отандық спортты дамытуға не кедергі, бұқаралық спорттың жай-күйі қандай?» деген секілді сұрақтар күн тәртібінен түскен емес.
«Халық коммунистері» фракциясы мына өзекті мәселелерді спорт саласына жауапты мемлекеттік органдардың басты назарында болуы тиіс деп есептейді:


1. Бұқаралық спортты дамыту. Бұқаралық спортты халық арасында танымал ету, халықты жаппай бұқаралық спортқа тартудың тетіктерін іздестіру. Өйткені Елбасының 2020 жылғы дейін ел халқының 30 пайызы бұқаралық спортқа тартылуы тиіс деген тапсырмасы бола тұра осы межені бағындыратындай көлемді жұмыстар жүргізілмегендігін көріп отырмыз. Науқандық ұйымдастырылатын марафондардан басқа бұл бағытта жүргізіліп жатқан жұмыстар жоқтың қасы. Бұқаралық спортты дамытудың бірнеше жолдары бар. Бұрыннан келе жатқан ерікті спорт қоғамдарын  («Қайрат», «Еңбек резервтері», «Динамо», т.с.с.) жандандыру керек. Жер-жерде балалар спорт мектептерін, спорт алаңқайлары мен алаңдарын, стадиондар ашып,  мамандарға жалақы тағайындау қажет. Ауыл спартакиадасын қайта дамытып, жергілікті әкімдердің, мектеп, мекеме басшылары атсалысуы, өз ұжымдарын соған тартуы керек. Сонда ғана іс-шара нәтижелі болмақ. 

2. Спорт кешендерінің бұқара үшін қол жетімсіздігі. Яғни халықтың қалың тобының балалары осы спорттық кешендерде шыныға алмайды, өйткені оның құны қымбат. Қазір елімізде спорт кешендері аз емес. Бас аяғы соңғы оншақты жылдың ішінде көптеген нысандар салынып, қолданысқа берілді. Елордамыз Нұр-Сұлтанда да, Алматыда да әлемдік деңгейдегі спорттық кешендер,  мұз айдындары, тағы да басқа спорттық ойындарға лайықталған орындар бар. Бірак, қарапайым жұрттың балаларының  қалтасы көтермейді. Талай ата-ана ақшаның қолбайлаулығынан спортқа талабы бар баласын ақылы кешендерге бере алмауда. Спорт кешендерінің бұқара үшін қол жетімсіздігі спортты дамытудағы басты кедергі.

3. Қазақ халқының ұлттық спорт түрлерін әлемдік спорт түрлеріне қатарына енгізу. Мысалы, қазіргі кезде дами бастаған «Қазақ күресін» халықаралық деңгейлерде насихатталып жүрген спорт түрі деп айта аламыз, сол сияқты ұлттық спортты, мысалы: ат спортының түрлерін (аламан бәйге, көкпар, аударыспақ, теңге ілу, жорға жарыс, атан жарыс т.б.), жауынгерлік спорт түрлері, жамбы ату, құс салу т.б. ұлттық спорт түрлерін дамытып, әлемдік деңгейге көтеруге неге тырыспасқа. Өкінішке орай әлі күнге дейін нәтиже аз. Бірақ мемлекеттік көзқараспен қарап, қолға алатын білікті басшылық болса  ұлт спорты кенжелеп қалмайды деген ойдамыз.


4. Спортты насихаттайтын спорттық баспасөздің әлсіздігі. Қазір отандық спортты насихаттайтын  мемлекеттік тілде шығатын жалғыз ғана «Қазақ спорты» – «Спорт» газеті ғана бар. Бүкіл республика аумағы орыс тілді, дәлірек айтсақ ресейлік спорттық басылымдардың ықпалында. Ел спортын насихаттап, халықты салауатты өмір салтына шақырып,  спорттық сүйекті сараптамалармен қызықты болжамдар жасап отыратын салиқалы басылымдар керек.  60 жылдық тарихы бар, оқырмандары алдында қадір-қасиеті, беделі, өзіндік имиджі бар мұндай газет спортсүйер қауымға керек екенін ескерткіміз келеді. Мүмкін «Қазақ спорты» – «Спорт» газеттерін арнайы спорттық баспасөзге айналдырып, қаражат-қаржы бөліп арнайы ведомостволык газетке айналдырудың амалын іздестірген жөн шығар.  

Әрине көтеріліп отырған бұл мәселелерді шешудің көптеген жолдары болуы мүмкін. Біздің мақсатымыз – дені сау ұрпақ тәрбиелеу және халықтың денсаулығын сақтауға ықпал ету. Отан қорғаны болатын жастарымыздың денсаулығының мықты болып, жұмысқа шымыр, әскерге жарамды болуына үлес қосу.

Депутаттық сауалды Қазақстан Республикасының қолданыстағы заңнамасында көзделген тәртіппен қарап, жауап қайтаруыңызды сұраймыз. 

